
IL-KARTA TAL-GĦALLIEMA 

3A: Il-Qari Mgħajjat                                                                    2 minuti / 5 marki 

L-eżaminatur jagħżel biċċa mis-silta u jistieden lill-istudent/a j/taqraha. 

Is-silta: STESSI 

Malli dħalna d-dar tirt għall-kaxxa li kien tani fil-party. Qegħedtha fiha, moħħi 

jhewden meta kont sejjer għandu biex forsi jfehemni kif taħdem eżattament.  

Xgħelt il-laptop. Minħabba li fuq il-kamera ma kienx hemm ditta, veru ma kellix idea 

minn fejn kont se naqbad nibda. Dħalt Wikipedia u minn hemm imxejt għal Google 

Images. Ittajpjajt “Polaroid cameras”, “purple cameras”, “cameras with one button” u 

ma nafx x’iktar. Fuq l-iskrin dejjem telgħu biżibilju ta’ ritratti ta’ kameras ta’ kull tip. 

Dħalt nara xi videos relatati magħhom fuq YouTube. Imma mbagħad iddejjaqt u 

għalaqt il-paġni kollha li kont ftaħt. L-ebda waħda ma kienet eżatt bħalha. Għalkemm 

il-kameras tad-ditta Polaroid kienu l-iktar tip li jqarrbu lejha, din il-kamera kienet 

donnha waħda unika. Ħallejtha fil-kaxxa u l-borża tagħha, fuq l-iskrivanija.  

Dik il-lejla kulħadd qattagħha donnu laqtitu xi sajjetta. Jien bqajt f’kamarti nara film 

fuq Netflix, The Curious Case of Benjamin Button, biex forsi nderri. Imma waqaft 

f’nofsu għax moħħi ġabuli esse iktar milli kien. Lgħabt logħba wara logħba fuq il-PSP. 

Imma qisu ma kellix interess u bdejt nitlef kull darba. Inħsilt u wara li tajt il-lejl        

it-tajjeb lilll-ġenituri, dħalt fis-sodda. Tfajt l-earphones f’widnejja u għamilt il-mużika 

baxxa, forsi tmur għajni bija.  

(silta addatata mill-ktieb Stessi ta’ Matthew Schembri) 

3B: Wieġeb il-mistoqsijiet kollha.                                              4 minuti / 5 marki 

L-għalliema huma mistennija jistaqsu dawn il-mistoqsijiet dwar is-silta. Taħt 

kull mistoqsija jidhru xi tweġibiet ta’ gwida għall-għalliema iżda aċċetta 

tweġibiet oħra li jagħmlu sens. 

1. Dwar xiex tittratta din is-silta li għadek kif qrajt? 

Dwar kif l-awtur qatta’ l-lejla; ifittex informazzjoni online dwar camera partikolari, jara film 

u jilgħab. 

2. Minn dak li qrajt fit-tieni paragrafu, taħseb li l-awtur kien jaf iħaddem il-kamera? 

Għaliex taħseb hekk? 

Le, għax fittex fuq l-internet kif jużaha peress li ma kellux idea kif taħdem. 

3. Minn dak li qrajt fl-aħħar paragrafu, taħseb li kienet lejla rilassanti għal din il-

familja?  

Le, għax jgħid li kulħadd kien maħsud b’dak li seħħ jew sema’ dakinhar. 

4. Agħti raġuni jew sib sentenza/frażi li tikkonferma dan li qed taħseb. 

Is-sentenza “Dik il-lejla kulħadd qattagħha donnu laqtitu xi sajjetta”. 

5. Taħseb li l-ambjent ta’ din l-istorja huwa passat jew riċenti? Għaliex? 

Huwa ambjentat riċenti għax jissemmew programmi u affarijiet relatati mat-teknoloġija 

moderna bħal-laptop, l-internet (Wikepedia u You Tube) u Netflix. 

 

3Ċ: It-Taħdit: Diskussjoni dwar Tema                                       4 minuti / 5 marki 

L-internet, is-siti soċjali u t-teknoloġija moderna huma għodda 

meħtieġa jew li nistgħu ngħaddu mingħajrhom?  

L-għalliema huma mistennija jistiednu lill-istudenti jagħmlu taħdita fuq       

is-suġġett. Jistgħu jintużaw dawn il-punti biex jgħinu lill-istudenti fl-iżvilupp 

tat-taħdita. 

• Inti x’tifhem b’siti soċjali u teknoloġija moderna? Agħti xi eżempji. 

• X’tuża l-aktar biex tfittex informazzjoni li tkun teħtieġ. 

• X’inhuma l-vantaġġi u l-iżvantaġġi tat-teknoloġija moderna? 

• X’taħseb li għandu jsir sabiex inħajru aktar nies, żgħar u kbar, jużaw it-teknoloġija? 


